
Sarajevo, 01.11.2024.godine                                                                                                                                                                                                      

Sud Bosne i Hercegovine u Sarajevu, u apelacionom vijeću sastavljenom od sudija Zvjezdana Antonović kao predsjednika vijeća, Mirsade Džindo i Redžiba Begića, kao članova vijeća, odlučujući o žalbi političke stranke Socijalistička partija izjavljenoj protiv Odluke Centralne izborne komisije Bosne i Hercegovine broj: 05-1-07-1-2485/24 od 24.10.2024. godine, o utvrđivanju i objavljivanju rezultata Lokalnih izbora u BiH radi odlučivanja otklanjanja nepravilnosti u procesu  glasanja i poništenja izbora, u nejavnoj sjednici, održanoj dana 01.11.2024. godine, donio je
R J E Š E N J E

Žalba se odbija.

O b r a z l o ž e n j e

Pobijanom Odlukom utvrđeni su i objavljeni rezultati Lokalnih izbora u BiH 2024. godine Protiv navedene odluke žalitelj je izavio žabu zbog otklanjanja uočenih teških nepravilnosti koje su se desile tokom izbornog procesa u općini Pelagićevo, sa zahtjevom za poništenje i ponavljanje izbora na sedam od jedanaest biračkih mjesta. Nadalje, navodi se da su razlozi za naprijed traženo to daje Izborna komisija radila sa dva člana, jer je treći dao ostavku zbog pritiska vladajuće strukture, daje izbor predsjednika biračkih odbora izvršen samo sa članovima SNSD-a, biračka mjesta su počela sa radom bez obzira što broj listića nije odgovarao broju glasanja, jedno biračko mjesto je zatvoreno u 18,30 časova, predsjednik OIK-a je učestvovao u sastavljanju zapisnika na biračkom mjestu i štimanju rezultata, te da si se kopije listića pojavile u Pelagićevu. Navodi se da su izuzetak 4 biračka mjesta za koja nemaju evidencije niti indikacije da se dogodilo nešto od fabrikovanja izbornih rezultata, kao i glasovi putem pošte. Nadalje, navodi se da imaju saznanja daje došlo do izbornog inžinjeringa i masovne kupovine glasova. Navodi se da su pojedini kandidati i aktivisti SNSD-a pred izbore i tokom izbornog dana obilazili kuće stanovnika i plaćali podršku njihovom kandidatu za načelnika, te da se najčešće pominje Milić Vidović, kandidat SNSD-a, koji je osvojio velik broj glasova i tako izabran za skupštinskog odbornika. Navodi se daje u vezi sa svim ovim u toku istraga SIPA-e. Nadalje, navodi se da je birački odbor na BM 026B006 završio sa procesom glasanja u periodu između 18,30-18,40h, te da su rezultate glasanja dobili u 19,03h, što je otvorilo sumnje na regularnost rada. Nadalje, navodi da je na BM 026B003 predsjednik biračkog odbora radio za interese kandidata SNSD-a za načelnika općine, te je sa ostatkom biračkog odbora mogao da fabrikuje rezultate i da utiče na krajnji ishod. U nastavku navodi da su kandidati i aktivisti SNSD-a kupovali podršku posmatrača različitih stranaka i za uslugu plaćali i po 500 KM, kao i da su kandidati za odbornike ispred SNSD-a dolazili i zadržavali se na nekim biračkim mjestima s ciljem pritiska na glasače. Navodi se da je Općinska izborna komisija Pelagićevo umjesto neophodna tri ima samo dva člana, te da se postavlja pitanje njenog funkcionisanja. Navodi se da je u vrijeme pripremnih radnji za provođenje izbora, u vrijeme žrijebanja za biračke odbore i tokom provođenja sličnih aktivnosti, OIK Pelagićevo funkcionisala samo sa jednim članom. Takođe, navodi se da je sporan izbor predsjednika biračkih odbora na području općine Pelagićevo. Navodi se da su na svim biračkim mjestima, bez izuzetaka, za predsjednike biračkih odbora postavljeni ljudi koji su ili članovi SNSD-a ili su na određene načine bliski strukturama SNSD-a, da je OIK imenovanje članova biračkih odbora radio na svoju ruku, u koordinaciji sa pojedincima iz SNSD- a u Pelagićevu, bez zakonske procedure i prateće dokumentacije,te da je utvrđeno da je na BM 026B004 bio jedna listić manjka, te da su na nekoliko biračkih mjesta pojedini članovi biračkih odbora primjetili da su mnogi od glasačkih listića imali nešto drugačiju nijansu štampe, odnosno da su neki malo zamrljani u nekim dijelovima, te da su boje malo različite od drugih, kao i da takvih listića nije bilo u jutaranjim časovima. Osim toga, sumnjaju daje došlo do grubog kršenja zakona odnosno da je jedan od listića za načelnika, nekada ranije, dok su se glasački listići nalazili u prostorijama OIK- a izvađen iz paketa, paket ponovo hermetički zatvoren, a taj listić proslijeđen nekoj od štamparija u kojoj je iskopiran, a koje kopije su zatim od strane kandidata i aktivista SNSD-a dijeljene kad i novac, nakon čega su popunjeni glasački listići ubačeni u glasačku kutiju umjesto listića koje su birači dobili, a dobijene nosili van sa sobom. Zbog naprijed navedenog, traži da se provjere pečati i potpisi na spornim glasačkim listićima, te da se utvrdi da li pečati odgovaraju biračkom mjestu i da li potpisi odgovaraju potpisu nekog od članova biračkog odbora koji je bio na tom biračkom mjestu.
U odgovoru na žalbu Centralna izborna komisija Bosne i Hercegovine (u daljem tekstu CIK BiH) je predložila da se žalba odbije kao neosnovana.  
Žalba nije osnovana.
Iz stanja spisa proizlazi da je žalitelj Politička stranka Socijalistička partija (u daljem tekstu: podnositelj žalbe) izjavila žalbu na pobijanu odluku zbog uočenih krupnih nepravilnosti u procesu glasanja sa zahtjevom za poništenje izbora na 7 biračkih mjesta u općini Pelagićevo, koja je ocijenjena kao žalba na Odluku Centralne izborne komisije BiH o utvrđivanju i objavljivanju rezultata Lokalnih izbora u Bosni i Hercegovini 2024. godine, broj: 05-1-07-1-2485/24 od 24.10.2024. godine.
Cijeneći  žalbene navode ovo vijeće ukazuje da su isti u potpunosti neosnovani, irelevatni i ničim dokazani. Naime, niti jedan od navoda podnositelja žalbe nije argument niti je isti poktrepljen bilo kakvim dokazima, zbog čega je nesporno da podnositelj žalbe svoju žalbu zasniva na subjektivnom mišljenju, te proizvoljnim i paušalnim žalbenim navodima koji nisu potkrepljenim nikakvim dokazima.
Odredbom člana 2.10 Izbornog zakona BiH propisano je da će Centralna izborna komisija Bosne i Hercegovine poništiti izbore u izbornoj jedinici ili na nekom biračkom mjestu, ukoliko ustanovi daje za vrijeme glasanja, ručnog brojanja i/ili elektronskog brojanja glasačkih listića došlo do nepravilnosti koje mogu utjecati na raspodjelu mandata ili na konačno pozicioniranje kandidata na kandidatskoj listi ili koje na drugi način mogu utjecati na rezultate izbora.
Iz navedene odredbe Izbornog zakona BiH proizilazi da Centralna izborna komisija BiH može poništiti izbore u izbornoj jedinici ili na nekom biračkom mjestu samo po službenoj dužnosti, a ne po zahtjevu stranke i pod uslovom daje za vrijeme glasanja ili brojanja glasačkih listića došlo do nepravilnosti koje mogu uticati na rezultate izbora, pri čemu predmetni zahtjev političkog subjekta za poništenje sa priloženim argumentima u ovoj žalbi, Centralna izborna komisija BiH ne može smatrati kao inicijativu za postupanje Centralne izborne komisije BiH po službenoj dužnosti.
Članom 2.12 Izbornog zakona BiH propisano da članove općinske izborne komisije imenuje općinsko vijeće, odnosno skupština općine, uz saglasnost Centralne izborne komisije BiH, na osnovu javnog oglasa po proceduri koju utvrđuje Centralna izborna komisija BiH posebnim propisom, kao i da iste razrješava ovaj organ.
Članom 2.13 tačka 3) Izbornog zakona BiH propisano da općinska izborna komisija provodi postupak imenovanja, ako ovim zakonom nije drukčije utvrđeno, imenuje i obučava članove biračkog odbora. Pravilnikom o postupku imenovanja i razrješenja imenovanja biračkih odbora za Lokalne izbore u Bosni i Hercegovini 2024. godine (u daljem tekstu: Pravilnik) definišu se birački odbori, opći i posebni uvjeti, selekcija, imenovanje, evidencija, edukacija, certifikacija i ocjenjivanje predsjednika /zamjenika predsjednika biračkih odbora, kao i kvalifikacije, obuka, provjera znanja i certificiranje, postupak dodjele mjesta i imenovanje članova biračkih odbora, odnosno mobilnih timova, te članova biračkih odbora u diplomatsko-konzularnim predstavništvima Bosne i Hercegovine (u daljnjem tekstu: DKP BiH), te kvalificiranih lica sa rezervne liste.
Dakle, općinska izborna komisija prilikom imenovanja članova i zamjenika članova biračkih odbora dužna je pridržavati se procedura propisanih Pravilnikom. Podnositelj žalbe nije dostavio niti jedan dokaz kojim potrkrjepljuje navode koji se odnosi na postupak imenovanja članova i zamjenika biračkih odbora u izbornoj jednici Pelagićevo. Osim toga, valja istaći  da je odredbom člana 6.2 stav (1) Izbornog zakona BiH propisano da birač ili politički subjekt čije je pravo ustanovljeno ovom zakonom povrijeđeno može izbornoj komisiji uložiti prigovor najkasnije u roku od 72 sata od učinjene povrede, osim ako ovim Zakonom nije drugačije određeno. Iz citirane zakonske odredbe proizilazi da eventualno ako je i bilo nekih nepravilnosti u postupku imenovanja članova biračkih odbora i njihovih zamjenika, podnosilac žalbe ukoliko je imao saznanja o istima, trebao je uložiti prigovor nadležnoj izbornoj komisiji osnovne izborne jedinice. Na odluke kojim izborne komisije osnovne izborne komisije odluče po prigovorima, žalba se ulaže Centralnoj izbornoj komisiji BiH u skladu sa članom 6.6 stav (2) Izbornog zakona BiH. S tim u vezi, podnositelj žalbe je mogao nadležnoj općinskoj izbornoj komisiji uložiti žalbu na Rješenje o imenovanju članova i zamjenika biračkih odbora u izbornoj jednici Pelagićevo, što nije učinio, iz kojih razloga su žalbeni navodi neosnovani i irelevantni. Isto tako, u vezi sa navodima koji se odnose na povrede učinjene na biračkim mjestima, podnositelj žalbe je eventualne prigovore mogao podnijeti nadležnoj općinskoj izbornoj komisiji. 
Neosnovani su i bezpredmetni navodi  kojima se  ukazuje da je sporan izbor predsjednika biračkih odbora na području općine Pelagićevo, te da su na svim biračkim mjestima, bez izuzetaka, za predsjednike biračkih odbora postavljeni ljudi koji su ili članovi SNSD-a ili su na određene načine bliski strukturama SNSD-a. 
Naime, Odlukom broj: 06-1-07-1-1339-4/24 od 27.09.2024. godine Centralna izborna komisija BiH je imenovala 5.753 predsjednika biračkih odbora i 4.439 zamjenika predsjednika biračkih odbora za Lokalne izbore 2024. godine, te je na istu bilo moguće uložiti prigovor u roku od 72 sata od sata objave ove odluke na zvaničnoj internet stranici Centralne izborne komisije BiH.
Navodi žalbe koji se odnose na navodne neregularnosti rada članova biračkih odbora Centralna izborna komisija BiH će nakon provedenih Lokalnih izbora 2024. godine, u skladu sa svojim nadležnostima utvrđenim u članu 2.9 Izbornog zakona BiH razmatrati rad članova biračkih odbora, i tom prilikom će, na osnovu podataka dobijenih u postupku ponovnog brojanja glasačkih listića u Glavnom centru za brojanje, podataka dobijenih iz prigovora političkih subjekata i drugih relevantnih dokaza, u postupku utvrditi eventualnu odgovornost člana biračkog odbora i u skladu sa odredbama istog zakona izreći odgovarajuću sankciju.
Neosnovani su i ničim dokazani navodi da je došlo do grubog kršenja zakona odnosno da je jedan od listića za načelnika, nekada ranije, dok su se glasački listići nalazili u prostorijama OIK-a izvađen iz paketa, paket ponovo hermetički zatvoren, a taj listić proslijeđen nekoj od štamparija u kojoj je iskopiran, a koje kopije su zatim od strane kandidata i aktivista SNSD-a dijeljene kad i novac, nakon čega su popunjeni glasački listići ubačeni u glasačku kutiju umjesto listića koje su birači dobili, a dobijene nosili van sa sobom. Naime, procedure brojanja glasačkih listića kao i dužnosti članova biračkog odbora propisane su Pravilnikom o provođenju izbora u Bosni i Hercegovini (Službeni glasnik BiH“ broj: 31/24). U konteksu navoda kojim se traži da se provjere pečati i potpisi na spornim glasačkim listićima, te da se utvrdi da li pečati odgovaraju biračkom mjestu i da li potpisi odgovaraju potpisu nekog od članova biračkog odbora koji je bio na tom biračkom mjestu, valja istaći da u okviru svojih dužnosti, u smislu odredbe člana 3. stav (6) Pravilnika o provođenju izbora u BiH, između ostalog, član biračkog odbora zadužen za izdavanje glasačkih listića na prednjoj strani glasačkih listića, ispod teksta “Uputstvo za glasanje" u donjem lijevom uglu obavezno stavlja otisak štambilja pored kojeg se potpisuje, objašnjava biraču kako treba ispravno ispuniti glasačke listiće uz napomenu da obavezno pogleda uputstvo o načinu glasanja na poleđini svakog glasačkog listića, izdaje glasačke listiće biraču i upućuje birača prema slobodnom prostoru na kojem mu se omogućava tajnost glasanja. Nadalje, prilikom brojanja glasačkih listića birački odbor provjerava da li je na glasačkom listiću otisnut štambilj biračkog mjesta, te ukoliko birački odbor utvrdi da glasački listić ne sadrži otisak štambilja biračkog mjesta, proglašava ih nevažećim glasačkim listićima. Ovakvo postupanje ima i tim za brojanje u Glavnom centru za brojanje odnosno birački odbor koji po Naredbi Centralne izborne komisije BiH ponovo broji glasačke listiće.
Cijeneći  navode koji se odnose na kupovinu glasova, manjka glasačkog listića, štampanje izbornog materijala, Centralna izborna komisija BiH nije u smislu Izbornog zakona BiH niti podzakonskih akata nadležna za postupanje u navedenoj stvari. Odredbom člana 6.8 Stav (1) Izbornog zakona BiH propisano je da ako izborna komisija smatra daje učinjeno krivično djelo koje se odnosi na izborni proces, dužna je da to djelo prijavi nadležnom tužilaštvu. S tim u vezi, prijavu koja se odnosi na eventualno učinjena krivična djela podnositelj žalbe može uputiti nadležnom tužilaštvu.
Sto se tiče žalbenih navoda koji se odnose na ponovno brojanje glasačkih listića na sedam biračkih mjesta, iz stanja spisa proizilazi  da je  Centralna izborna komisija BiH na zahtjev političke stranke Srpska demokratska stranka-Volja naroda za ponovno brojanje glasačkih listića u osnovnoj izbornoj jednici Pelagićevo na biračkim mjestima 026B001, 026B002, 026B003, 026B004, 026B005 i 026B006, za nivo Načelnika općine i nivo Skupština općine po političkoim subjektima i kandidatima unutar političkih subjekata, donijela Odluka broj: 05-1-07-5-2458/24 od 26.10.2024. godine kojom je usvojen predmetni zahtjev u tom dijelu. Naredbom Centralne izborne komisije BiH broj: 05-1-07-1-3168-13/24 od 26.10.2024. godine u stavu (1) tačka a) naloženo je Glavnom centru za brojanje da izvrši ponovno brojanje glasačkih listića u osnovnoj izbornoj jednici Pelagićevo na biračkim mjestima 026B001, 026B002, 026B003, 026B004, 026B005, 026B006 i 026B007, za nivo Načelnika općine i nivo Skupština općine po političkoim subjektima i kandidatima unutar političkih subjekata. Shodno navedenom, već je 26.10.2024. godine naloženo Glavnom centru za brojanje da se izvrši ponovno brojanje glasačkih listića za 7 biračkih mjesta za koja traži podnositelj žalbe.
Neosnovanost navoda podnositelja žalbe proizilazi iz činjenice da se većina žalbenih navoda odnosi na povrede učinjene na biračkim mjestima, a daje zahtjev podnesen 19 dana nakon održavanja izbora. Dakle, podnositelj žalbe tek kada je Centralna izborna komisija BiH objavila utvrđene rezultate izbora koji ne odgovaraju njegovim očekivanjima, podnosi zahtjev i žalbu u kojima navodi nepravilnosti koje su se desile 06.10.2024. godine i koje se u veći slučajeva ne mogu otkloniti ponovnim brojanjem glasačkih listića.
Iz svih izloženih razloga ovo vijeće je osporenu odluku, ocijenilo u potpunosti pravilnom i zakonitom, slijedom čega je žalbu, primjenom odredbe člana 81. stav 1. Zakona o upravnim sporovima Bosne i Hercegovine („Službeni glasnik BiH“ broj 19/02 do 74/10) valjalo odbiti.
                                                                                          PREDSJEDNIK VIJEĆA

                                                                                                  S U D I J A 

 





                           Zvjezdana Antonović 

